
చాటుపద్యమణిమంజరి








    రాతిరియున్ బవల్ మఱపురానిహొయల్ చెలి యారజంపు ని

    ద్దాతరితీపులో యనఁగఁ దారసిలన్వలె లోఁ దలంచినన్

    బాఁతిగఁ బైకొనన్ వలెను బైదలికుత్తుకలోనిపల్లటీ

    కూఁతలనన్వలెన్ సొగసుకోర్కులు రావలె నాలకించినన్

    జేతికొలందిఁ గౌఁగిటనుజేర్చినకన్నియచిన్నిపొన్నిమే

    ల్మూఁతలచన్నుదోయివలె ముచ్చటగావలెఁ బట్టిచూచినన్

    డాతొడనున్న మిన్నులమిటారపుముద్దులగుమ్మ కమ్మనౌ

    వాతెఱదొండపండువలె వాచవిగావలెఁ బంటనూదినన్

    గాతలఁ దమ్మచూలిదొర కైవసపుంజవరాలిసిబ్బెపు

    న్మేతెలియబ్బురంపుజిగి నిబ్బర పుబ్బగుగబ్బిగుబ్బపొం

    బూఁతలనూనెకాయసరిపోడిమి కిన్నెరమెట్టుబంతి సం

    గాతపు సన్నతంతి బయకారపుఁ గన్నడగౌళపంతుకా

    సతతతానతానలపసన్ దివుటాడెడుగోటమీటుబల్

    మ్రోఁతలనుంబలెన్ హరువు మొల్లముగావలె నచ్చతెన్గు లీ

    రీతిగ సంస్కృతం బుపచరించెడుపట్టున భారతీవధూ

    టీతపనీయగర్భనికటీభవదాననపర్వసాహితీ

    భౌతికనాటకప్రకరభారతభారతసమ్మతప్రభా

    పాతసుధాప్రపూరబహుభంగఘుమంఘుమఘుంఘుమార్భటీ

    జాతకతాళయుగమలయసంగతిచుంచువిపంచికామృదం

    గాతతతేహితత్తహితహాధితధంధణుధాణుధింధిమి

    వ్రాతనయానుకూలపదవారకుహూద్వహహారికింకిణీ

    నూతనఘల్ఘలాచరణనూపురఝాళఝళీమరందసం

    ఘాతవియద్ధునీచకచకద్వకచోత్పలసారసంగ్రహా

    యాతకుమారగంధవహహారిసుగంధవిలాసయుక్తమై

